
Інтэрнэт-прастора стварае ўнікальныя магчымасці для зносін — як 

прафесійна-арыентаваных, так і прыватных. У той жа час зносіны ў Інтэрнэце 
таксама падпарадкоўваюцца пэўным правілам і заканамернасцям, парушэнне 
якіх можа мець іміджавыя і прававыя наступствы. Так, паводзіны ў сацыяльных 
сетках неабходна будаваць з улікам існуючых рызык страты персанальнай 
інфармацыі і магчымага яе выкарыстання ў супрацьзаконных мэтах. Найбольш 
агульныя рэкамендацыі наступныя. 

1. Абмежаваць персанальную інфармацыю. У сацыяльнай сетцы не 
абавязкова паказваць свой адрас і нумар тэлефона, гэтую інфармацыю можна 
паведаміць у размове. Абмяжуйцеся самым неабходным: год нараджэння, 
месца вучобы, месца працы. Калі вы знаходзіцеся ў адносінах, пакажыце і гэта, 
але без згадкі канкрэтнага чалавека. 

2. Пазбягаць публікацыі фатаграфій асабістага характару, якія могуць 
трактавацца двухсэнсоўна, здымкаў, на якіх прысутнічаюць трэція асобы. У 
цэлым значная колькасць асабістых фатаграфій успрымаецца негатыўна, бо 
сведчыць аб славалюбстве і самалюбаванні. 

3. Не адзначацца на ўсіх фотаздымках. Уважліва праглядзіце кадры, на 
якіх прапаноўваюць вам адзначыцца, выбірайце толькі тыя фотаздымкі, на якіх 
адсутнічае негатыўны пасыл (напрыклад, кадры з алкаголем альбо цыгарэтамі). 
Ветліва папрасіце выдаліць падобныя фота. 

4. Размяшчаць чужыя матэрыялы без спасылкі на аўтара супрацьзаконна і 
неэтычна. 

5. Уступаючы ў дыскусію з іншым чалавекам (напрыклад, у каментарах 
да навіны), крытыкуйце аргументы, а не яго самога. Заўсёды абгрунтоўвайце 
ваша меркаванне, абапірайцеся на рэальныя факты. 

6. Уключайце ў спісы сяброў толькі тых людзей, якіх вы асабіста ведаеце. 

7. Не адчыняйце прымацаваныя да паведамленняў файлы, атрыманыя ад 
незнаёмых людзей. 

8. Абмяжуйце размяшчэнне асабістай інфармацыі ў акаўнтах іншых 
карыстальнікаў, у групах і суполках. 

9. Будзьце ветлівымі і добразычлівымі, стаўцеся з павагай да іншых 
карыстальнікаў. 

Такім чынам, каб сфарміраваць пазітыўны імідж пры выкарыстанні 
сеткавай камунікацыі, неабходна выконваць шэраг агульных правілаў — 
своеасаблівыя нормы этыкету пры зносінах у сацыяльных сетках. 

